
Зал бӕрӕгбонхуыз фӕлыст, хъуысы ирон фӕндырдзагъд, сабитӕ 

ӕрбахыстысты залмӕ, ӕрлӕууыдысты  ӕрдӕгзылдӕй, дзурынц 

ӕмдзӕвгӕтӕ: 

 

Сты зондæн уацхæссæг æппæт дунейы ̓ взæгтæ, 

Нæ дзы ̓ взӕры хæстæг æмæ дæрддаг, 

Фæлæ ныххойыс зæрдæйы къæсæртæ 

Æрмæстдæр ды, мæ мадæлон æвзаг. 

  

Ды незаманæй ацы боны онг 

Нæ фесæфтай дæ УАЗ хъæлæс, дæ намыс, 

Æнус-æнус  дæ сыгъдæг уды конд 

Цырен арт æмæ карды комыл  бахсыст. 

 

Куыд хъæздыг у ирон æвзаджы суадон! 

Нæ байсысдзæн æнустæмдæр йæ цад. 

«Ирон фæндыр» - нæ зондамонæг фаззон, 

Хæссы сæрибар, амонд æмæ цард. 

 

 Нæртон æвзаг – нæ хæхты хуызæн рагон, 

 Ныййарæг мадау, ды мæнæн зынаргъ. 

 Къостайы фæдзæхст ма рох кæнут абон, 

 Æххæст кæнут йæ бæллицтæ сымах! 

   

Ирон дæн æз, æз дзурдзынæн  иронау ! 

Зынаргъ мын у мæ мадæлон æвзаг! 

Мæйдар æхсæв  нын рухс уыдзæнис бонау,- 

Ирон æвзаг, ирон фарнæй у дзаг. 

Ирон æвзаг –мæ уды цин цырагъ у, 

Ирон æвзаг-цыкурайы фæрдыг. 

Æвзæгтæ зонын зæрдæтæм фæндаг у, 

Æнустæм у æнæцудгæ мæсыг. 

 

Ирон æвзаг сæууон хуры ыскаст  у, 

Мæ авдæнмæ йæ зæлтæ хъуыстон æз 

Мæнæн – ныййарæгау зынаргъ у, 

Фыдæлты фарн æнусты сæрты хæсс. 

 

Ирон æвзаг – мæ зæрдæйы, мæ туджы, 

Ирон æвзаг мæ базырджын  кæны. 

Куыд нæ фæцуда Иры фарн нæ дуджы, 

Цæсты гагуыйау – хъахъхъæнинаг ды! 

 

Амонӕг: - Фарн уӕм бадзурӕд, нӕ зынаргъ сабитӕ ӕмӕ нӕ буц уазджытӕ!    

-  Абон мах нӕ рӕвдауӕндоны бӕрӕг кӕнӕм ирон ӕвзаг ӕмӕ литературӕйы 

бон.  

- Алы адӕймагӕн дӕр ӕрдзӕй лӕвӕрд вӕййы иу ӕвзаг, хонӕм ӕй мадӕлон. 

Ирон ӕвзаджы бон. Ацы бон цыма Ирыстоны йӕ ирон цӕсгом тынгдӕр 

разыны, йӕ ирон зӕрдӕ парахатдӕрӕй раргом вӕййы, ахӕм ӕнкъарӕнтӕ 

сӕвзӕры адӕймагмӕ. Ирон адӕммӕ бирӕ кадджын бӕрӕгбӕттӕ ис. Алы 

бӕрӕгбонмӕ дӕр нӕхи фӕцӕттӕ кӕнӕм зӕрдиагӕй. Фӕлӕ нын  Ирон 

ӕвзаджы бон хъуамӕ суа нӕ кадджындӕр бӕрӕгбӕттӕй иу. 

- Бузныг, мӕ хуртӕ! Ныр ӕрбадут уӕ бынӕтты 

- Зӕгъут-ма, сабитӕ, Ирыстон махӕн цы у? (нӕ райгуырӕн зӕхх, нӕ 

Фыдыбӕстӕ) 

- Иттӕг раст стут! Мах стӕм ирӕттӕ. Ӕмӕ нын нӕй фӕцӕрӕн ӕнӕ 

Ирыстоны урссӕр хӕхтӕ ӕмӕ цъӕх быдыртӕ, йӕ дидинӕгкалгӕ 

уыгӕрдӕнтӕ ӕмӕ ӕлутоны ад чи кӕны, уыцы хӕххон суадӕттӕ. 

- Байхъусӕм ма ӕмдзӕвгӕмӕ Фыдыбӕстӕйы тыххӕй.                             

                                Фыдыбӕстӕ 

Ӕз нырма гыццыл дӕн, 

Ард хӕрын нӕ зонын. 

Райгуырӕн бӕстӕйы 

Ӕз мӕ мад куы хонын. 

Райгуырӕн, мӕнӕн ды 

Алкӕддӕр зынаргъ дӕ, 

Амонды фӕндагыл 

Ды мӕнӕн цырагъ дӕ. 

Ис мӕнӕн ӕфсымӕр - 

Лӕпутӕн сӕ хуыздӕр. 

Уыййау дыл ӕнусмӕ 

Бабастон мӕ зӕрдӕ. 

Ис мӕнӕн ӕвзонг хо, 

Уыййау мын рӕсугъд дӕ. 

Ме ̓ стъалы дӕ хонын, 

Ме ̓ стыр цин, мӕ уд дӕ. 

Ӕз нырма гыццыл дӕн, 

Ард хӕрын нӕ зонын. 

Райгуырӕн бӕстӕйы 

Ӕз мӕ фыд куы хонын… 

 

Зарӕг «Нӕ бӕстӕ» 

 

Амонӕг:  Цӕй диссаг дӕ, мӕ Ирыстон, 

Куыд адджын у дӕ уынд. 

Цӕй зынаргъ дӕ мӕ зӕрдӕйӕн, 

Куыд дын ӕй зӕгъон, куыд?.. 

Куыд дын уарзын, дӕ хуры скаст, 

Сӕууон ӕртӕхты худт. 

Дӕ алы хох, дӕ алы дзыхъ, 

Мӕ цин ӕмӕ мӕ уд. 

Сабырдзинад дӕ зӕххыл уӕд, 

Дидин ӕфтау фӕрнӕй. 

Мӕ Ирыстон, зӕххы цъарыл, 

Дӕуӕй зынаргъдӕр нӕй! 

 

Чызджыты кафт зарӕг «Фыдыбӕстӕ»-мӕ гӕсгӕ 

 

Амонӕг: - Цӕй, уӕдӕ ныр та не ̓ уӕнгтӕ иугыццыл аивазӕм ӕмӕ нӕ тыхтӕ 

дӕр бавзарӕм. Ахъазӕм ирон адӕмон хъазтӕй лӕдджытимӕ. 

Сабитӕ хъазынц лӕдджытимӕ хъазтӕй. 

Амонӕг: - Сабитӕ, зӕгъут-ма, кӕд бӕрӕг кӕнынц ирон ӕвзаг ӕмӕ 

литературайы бон? (15 майы) 

- Раст зӕгъут. Фӕлӕ, цымӕ цӕмӕн вӕййы ӕнӕмӕнг уыцы бон? 15 майы 

1899 азы мыхуыры рацыд нæ номдзыд поэт, фыссӕг, нывгӕнӕг ӕмӕ ма бирӕ 

ӕндӕр курдиатты хицау, Ирыстоны уарзондӕр хъӕбул, Хетæгкаты 

Къостайы æнæмæлгæ чиныг «Ирон фæндыр». Сæдæ азы фæстæ та нӕ 

республикӕйы хицауад  рахаста уынаффӕ, 15 май куыд суа ирон ӕвзаг ӕмӕ 

литературӕйы бӕрӕгбон. Уымӕн ӕмӕ уыцы чиныгӕй райдыдта ирон 

аивадон литературӕ. 

- Æвæдза, ирон адæм тынг амондджын сты, уымæн æмæ сын ис Къоста. 

Къоста скадджын кодта ирон адæмы ном, сыгъзæрин  дамгъæтæй йæ 

ныффыста Кады тырысайыл. Ӕмӕ махæй æнамонддæр ничи уыдзӕн, искуы 

уыцы тырыса дӕлӕмӕ куы ӕруадзӕм, уӕд!  

- Табуафси, сабитӕ, азарут уӕ зарӕг Хетӕгкаты Къостайы номыл. 

 

Зарӕг «Зарӕм мах дӕуыл, Къоста» 

Амонӕг:  - Æвзаг у адæмы уд æмæ зонд, йæ кад, йæ сæрыстырдзинад, йӕ 

царды бындур. Мадæлон æвзаг чи нæ зоны, уый мæм саст маргъау кæсы. 

Цæмæй маргъ арвмæ стæха, уый тыххæй йын дыууæ фидар базыры хъæуы. 

Кæй зæгъын æй хъæуы, саст базыримæ дæр цæрдзæни цъиу, фæлæ уый цард 

у? Уый цард нæу! Уыйау адæймаг дæр. Ӕнæ мадæлон æвзаг йæ цард къахыр 

у, йæ уд та –  тутт. Цал æвзаджы, дам, зонай, уал адæймаджы дæ. Уый раст у, 

фæлæ раст у уый дæр, æмæ мадæлон æвзаг у æппæты сæр. Уый у нæ цинты 

гуырæн, нæ амæндты райдайæн. 

 - Ныр та байхъусӕм ӕмдзӕвгӕтӕм.  

1.    Фӕрӕдийын ӕнцон у царды, 

Зындӕр у тулын царды цалх. 

Гыццылӕй бакусут уӕ кадыл, 

Цӕмӕй уын стырӕй скӕной аргъ. 

Уӕ мадӕлон ӕвзагыл комут 

Сыгъдӕг дзурын ӕмӕ кӕсын. 

Кӕмдӕриддӕр цӕргӕйӕ зонут 

Ироны ном фӕрнӕй хӕссын! 

2.     Калы нӕ бӕстӕ цӕхӕртӕ, 

Тавынц йӕ ирд тынтӕ мах. 

Судзы Ирыстоны зӕрдӕ –  

Зӕххыл ӕнусон цырагъ. 

Бирӕ фӕндтӕ ис нӕ размӕ, 

Нӕй нын, нӕй, иу ран лӕууӕн. 

Фидӕнмӕ хистӕрты фарсмӕ 

Мах дӕр ныфсджынӕй цӕуӕм. 

Хъуысынц нӕ зарджытӕ дардыл, 

Махӕн ӕнӕуынон хӕст. 

Хистӕрты хъуыдытӕ царды 

Скӕндзыстӕм иууыл ӕххӕст. 

Амонӕг: - Абон махӕн у бӕрӕгбон. Бӕрӕгбон та цӕмӕй фидауы? Цин ӕмӕ 

хъӕлдзӕгдзинадӕй! Сабитӕ, мах сымахимӕ бацӕттӕ кодтам къанӕг 

хъӕлдзӕг равдыстытӕ. Цӕй, ӕмӕ сӕ се ̓ ппӕтӕн дӕр равдисӕм. Уадз, 

уыдонӕн дӕр сӕ зӕрдӕтӕ бацин кӕной! 

 

1. Фӕндагагурӕг 

Рацӕуы Фыццаг, йӕ къухы гӕххӕтты гӕбаз. Йӕ размӕ фӕвӕййы Дыккаг. 

Фыццаг: (кӕсы гӕххӕттыл фыст) Толстого, 192. Рӕвдауӕндон. (ауыдта 

Дыккаджы) – Хорз ус, мӕнӕ а-афтӕ куы ацӕуон, уӕд 

рӕвдауӕндон уым уыдзӕн? 

Дыккаг: - Цы зӕгъыс? 

Фыццаг: - Мӕнӕ, зӕгъын а-а-афтӕ куы ацӕуон, уӕд рӕвдауӕндон уым 

уыдзӕн? 

Дыккаг: - Хъус-ма! Афтӕ цӕуай, уфтӕ цӕуай, иннӕрдӕм цӕуай, дӕ 

дунейыл ӕппындӕр куы никӕдӕм ацӕуай, уӕддӕр рӕвдауӕндон 

уым уыдзӕн! (хъуыр-хъуыргӕнгӕ ацӕуы) – Рӕвдауӕндон, дам, 

уым уыдзӕн? Уӕдӕ цы хъуамӕ фӕуа? Искӕдӕм алидза? 

Фыццаг йӕ фӕдыл кӕскӕйӕ баззад, стӕй уый дӕр ацыд. 

 

2. Ӕнӕниз сыстытӕ 

Лӕппу ӕмӕ чызг бадынц ӕрлӕууӕны, автобусмӕ ӕнхъӕлмӕ кӕсынц. Лӕппу 

йӕ сӕр ӕргом аных-аных кӕны, раст йӕ хыртт-хыртт цӕуы. Чызг ӕм бирӕ 

фӕкаст, стӕй йӕхи нал баурӕдта. 

Чызг: - Хорз лӕг, дӕ сӕр мӕлӕты арӕх нӕ аных-аных кӕныс? 

Лӕппу: - ?!... Ӕмӕ дӕуӕн та цы уӕлдай у? 

Чызг: - Кӕд дӕм зӕгъын, миййаг, сыстытӕ и? 

Лӕппу: - О! Ӕмӕ цы? 

Чызг: - Ӕмӕ сӕ ницӕмӕй дзӕбӕх кӕныс? 

Лӕппу: - Нӕ-ӕ, ӕмӕ мын рынчын не сты! 

 

3. Алагиры глобус 

Дукани. Иуырдыгӕй рацӕуы уӕйгӕнӕг, иннӕрдыгӕй – радлӕуджытӕ. 

Радлӕууӕг: - Фӕстаг та чи у? 

Лӕппу: - Ӕз, ӕз! (уӕйгӕнӕгмӕ) Тётя, тётя, ӕри-ма мын дватӕ халӕн 

резинкӕ. 

Уӕйгӕнӕг: Ахӕм резинкӕ нӕм нӕй. 

Лӕппу: - Уӕд та «кружочкӕ» тетрӕдтӕ. 

Уӕйгӕнӕг: - Мӕ хӕдзарыл, лӕппу! Тӕвд дӕм и? 

Радлӕууӕг: - Ауай-ма иуфарс, уӕйгӕнӕгӕн йӕ сӕр цы сдон кодтай?! 

Ӕриут-ма йын дватӕ халӕн резинкӕ, «кружочкӕ» тетрӕдтӕ! 

Йӕд дӕ нӕ хъӕуы, квадратни харбыз? Ауай ардыгӕй! 

(уӕйгӕнӕгмӕ) – Нӕ хо, ӕри-ма мын уа-а-артӕ Алагиры 

глобус! 

 

4. Ленкгӕнаг бындз 

Ресторан. Стъолы уӕлхъус бады лӕппу. Рацыд официанткӕ, йӕ разы йын 

ӕрӕвӕрдта хъӕрмхуыппы тӕбӕгъ, уидыг, салфеткӕ. 

Официанткӕ: - Адджынӕн ахӕр! 

Лӕппу: - Бузныг, бузныг! (райхӕлдта салфеткӕ, бакодта йӕ йӕ хъуырыл. 

Куыддӕр уидыг йӕ дзыхмӕ систа, афтӕ хъӕр кӕны) – Официант! 



9 
 

Официанткӕ: - Хъусын дӕм! Исты ма дын радавон? 

Лӕппу: - Ницы уал мӕ хъӕуы! Фӕлӕ ма мын зӕгъ, дӕ хорзӕхӕй, мӕ 

хъӕрмхуыппы бындз цӕмӕн ленк кӕны? 

Официанткӕ: - Бы-ындз???!!! 

Лӕппу: - О, бындз! 

Официанткӕ: - Ленк кӕны???!!! 

Лӕппу: - О, ленк кӕны! Ӕркӕс-ма! 

Официанткӕ: - Уымӕн уӕвӕн ник-куыдӕй ис! 

Лӕппу: - Ау, уӕдӕ мӕ цӕстытыл уайы? 

Официанткӕ: - Цы хъазаг дӕ, цы хъазаг! Бындз ленк кӕнын нӕ зо-о-оны! 

Адджынӕн ахӕр, адджынӕн ахӕр! 

(йе ̓ уӕхск ын ӕрдауы ӕмӕ ацӕуы, лӕппу бадгӕйӕ баззайы) 

 

Амонӕг: -  Нӕ уарзон сабитӕ! Сымах рӕхджы апӕррӕст кӕндзыстут нӕ 

рӕвдауӕндонӕй. Разӕй уӕм ӕнхъӕлмӕ кӕсынц скъола,  ахуыры тыгъдад 

ӕмӕ алы зонындзинӕдтӕ. Нӕ зӕрдӕ уын зӕгъы, цӕмӕй зӕрдӕргъӕвдӕй 

уайат уе ̓ скъоламӕ, схизат ахуыры бӕрзӕндтӕм, Ирыстонӕн суинаг ӕмӕ 

фӕзминаг хъӕбултӕ куыд уат! Ӕмӕ уӕ куыд никуы рох кӕна нӕ 

намысджын фыдӕлтӕ – Нарты байзӕдтӕгтӕ кӕй стут, уый. 

 

Бӕгуыдӕр ирон дӕн! 

Аланты фӕдон дӕн. 

Уынаффӕ мын ма кӕнӕд чидӕр. 

Нӕ цӕрӕн зӕхх равзӕрд 

Нӕ адӕмӕй раздӕр,- 

Ӕрцард ыл Кавказы нӕ Ир дӕр. 

Ирон лӕгӕн йе ̓ взаг –  

Ӕнусты ӕрдзон гакк, 

Сӕр уымӕй куы хӕссӕм бӕрзӕндты. 

Цӕрӕнбонты сидты, 

Тымбыл кафты, симды, 

Ирон зарӕг, азӕл нӕ кӕмтты! 

 

Зарӕг «Нӕртонтӕ» 

 

Амонӕг: - Цы нын ныууагътой дард фыдæлтæ хорзæй: 

Уæздандзинад, рæсугъд æгъдæутты хъарм. 

Ирон адæм! Бæрзонд сæ сисæм ногæй, 

Æмæ та  ̓ рцæра Иры зæххыл Фарн! 

 

- Мӕн фидарӕй уырны, нӕ сабитӕ дӕлӕмӕ кӕй не ̓ руаддзысты нӕ фыдӕлты 

рӕсугъд ӕгъдау ӕмӕ сӕ мах кӕдфӕнды дӕр нӕ сӕртӕ бӕрзонд кӕй 

хӕссдзыстӕм! Байхъусӕм та ӕмдзӕвгӕмӕ. 

 

Ӕз дӕн нырма ӕнахъом саби, 

Ӕз цардмӕ худгӕйӕ кӕсын. 

Фӕлӕ ирон дӕн – уый ӕмбарын, 

Ӕмӕ мӕ сӕр бӕрзонд хӕссын! 

Ӕз дӕн Ирыстонӕн йӕ фидӕн, 

Йӕ сомбон, аразӕг, йӕ ныфс, 

Ирон туг дадзинты ӕхсиды, 

Ды дӕр дӕ ныфс мӕныл хӕссыс. 

Цӕмӕй, куы бахъомыл уон райсом –  

Дӕлӕмӕ ма ̓ руадзон нӕ кад, 

Ӕмӕ ирон дзырдӕн йӕ фарнӕн 

Кӕнон цӕрӕнбонты лӕггад. 

Ӕз дӕн нырма ӕнахъом саби, 

Ды – хистӕр, хоныс мӕ «мӕ хур», 

Ӕмӕ дӕ ныфс мӕныл кӕд дарыс, 

Уӕд мӕм ирон ӕвзагыл дзур! 

 

Амонӕг: - Нæ фæцæрин æнæ Ир æз кæмдæр… 

Æнæ ирон дзырд баргъæфсин æз – бамыр. 

Кæд    ̓гас дуне нæ авдæн у, уæддæр 

Æрмæстдæр Иры удæнцой æз арын! 

- Нӕй зынаргъдӕр уарзон райгуырӕн зӕххӕй. Уый тыххӕй у нӕ сабиты 

зарӕг дӕр. 

 

Зарӕг «Дидинӕг нын кал, о, нӕ Ирыстон!» 

Амонӕг: - Нæ зынаргъ сабитæ! Сымах стут нæ фидæн, нæ зæрдæдарæн æмæ 

нæ цардаразæг!  

- Мæ бауадзут фесафын нæ фыдæлты æгæрон хæзнатæ: Ирон Æвзаг, Ирон 

Æгъдау æмæ Фарн! Дзурут иронау. Ма рох кӕнут нӕ рӕсугъд ӕвзаг, уарзут 

ӕй ӕмӕ йын аргъ кӕнут.   

- Фидар хæцут нæ адæмы фыдæлтыккон уидæгтыл, бафсадут сæ уæ 

лæгдзинад, уæ цыргъзонд æмæ уæ хæрзæгъдауæй, уæ ныфс, уæ хъаруйæ, нæ 

ирон адæммæ уæ æгæрон уарзондзинадæй!    

- Æмæ уын уæ фæрнджын фæндагыл Дуне Сфæлдисæг Иунæг Кадджын Стыр 

Хуыцау æххуысгæнæг уæд!  

- Нӕ бӕрӕгбон та кӕронмӕ ӕрхӕццӕ. Стыр бузныг уе ̓ ппӕтӕн дӕр. Нӕ 

иннӕ фембӕлдмӕ! 


